
Talba

MINUTI

Il-Minuti tal-laqgħa Nru 41 li saret fl-10 ta’ Mejju 2005, kienu konfermati.

INFORMAZZJONI 
MILL-ONOR. DOLORES CRISTINA DWAR ŻJARAT LI GĦAMLET FIT-TUNEŻIJA U FRANZA

THE CHAIRMAN (Onor. Jason Azzopardi):  Ngħaddu mill-ewwel għat-tieni item fuq l-aġenda tagħna fejn il-Ministru għall-Familja u Solidarjetà Soċjali, l-Onor. Dolores Cristina, se tagħmel il-preżentazzjoni tagħha dwar iż-żjara li kellha ġewwa t-Tuneżija.

ONOR. DOLORES CRISTINA (Ministru għall-Familja u Solidarjetà Soċjali):  Sur President, jien tlabt din il-laqgħa magħkom, biex fil-qosor sempliċement ninformakom dwar dak li ġara ġimgħatejn ilu meta jien flimkien mal-Permanent Secretary tal-Ministeru tiegħi, is-Sur Joe Ebejer, il-Kap tas-Segretarjat, is-Sur Jesmond Schembri u membru mis-Segretarjat tiegħi morna t-Tuneżija fuq stedina tal-gvern Tuneżin.  Biex nagħti ftit background, fil-qosor irrid ngħid li f’Diċembru li għadda kien hemm laqgħa tal-mixed commission hawn Malta bejn it-Tuneżija u Malta.  Ir-rappreżentanti Tuneżini kien ilhom jgħidu li xtaqu li l-Ministeri tagħhom jaħdmu mal-counterparts tagħhom hawn Malta u li jsiru xi protokolli jew xi ftehim ta’ koperazzjoni. 

Il-Ministeru tiegħi kien wieħed minn dawk li ġie magħżul fil-bidu, u allura din il-mawra li seħħet fl-aħħar ġimgħa ta’ April kienet proprju riżultat ta’ din il-mixed commission.  Fil-ġimgħat ta’ bejn Diċembru u April attwalment kien ifformulat protokoll, draft agreement, u nista’ ngħid li ma tantx kien hemm punti diverġenti ħlief forsi għal xi affarijiet tekniċi.  Jien tlajt it-Tuneżija bl-għan aħħari li ninizjala dan il-protokoll li jirrigwarda ħidma fis-setturi tan-nisa, tat-tfal, tal-familja u ta’ l-anzjani, u issa minn hawn u ftit ġimgħat oħra se jkun iffirmat formalment mill-Presidenti taż-żewġ pajjiżi, jiġifieri mill-President tat-Tuneżija u mill-President ta’ Malta.  Fil-fatt il-President Ben Ali għandu jiġi hawn Malta proprju biex jiffirma dan il-protokoll.  (Interruzzjonijiet) Nista’ ngħidlek li qed jgħidu li aktarx jiġi għal Ġunju, però tiddependi fuq l-iskeda tal-ħidma li għandu t-Tuneżija u allura ma nistax nagħtik it-tweġiba.

Matul din iż-żjara jien kelli bosta laqgħat, partikolarment ma’ żewġ Ministri u ma’ żewġ Segretarji Parlamentari partikolari, fosthom il-Ministru Saloua Ayachi Labben li hija l-Ministru għan-Nisa, għall-Familja, għat-Tfal u għall-Anzjani u s-Segretarju Parlamentari Sarra Jarraya.  Jiena u s-Sinjura Labben inizjalajna proprju dan il-protokoll li semmejt.  Waqt il-laqgħat tagħna li kienu essenzjalment kordjali - kif dejjem jiġri wkoll f’dawn il-laqgħat - aħna tajna framework tal-portofolji li għandna u skoprejt li l-portafoll tal-Ministeru tiegħi huwa kopert b’erba’ min-nies.  Nista’ ngħid li ħadt ir-ruħ.  Imma ħarisna ftit ukoll lejn ħidma li qed issir u lejn leġislazzjoni li saret dan l-aħħar, u anke tkellimna dwar kif aħna bħala żewġ pajjiżi nistgħu naħdmu fil-futur b’mod ta’ koperazzjoni. 

Mal-Ministru Rafaâ Dekhil, li huwa responsabbli għall-Affarijiet Soċjali u għas-Solidarjetà u għandu wkoll settur li jissejjaħ Tunisians Abroad, jiġifieri t-Tuneżini li jgħixu f’pajjiżi oħra bħall-Kanada u Franza li jibqgħu marbutin ħafna mat-Tuneżija, u hemm ħidma kummerċjali li tibqa’ għaddejja, naturalment iddiskutejt is-servizzi soċjali tagħna, is-sistema ta’ pensjonijiet u anke semmejna r-riforma tal-pensjonjiet. Huwa interessanti ħafna li wieħed jinnota li t-Tuneżija għad m’għandhiex il-problema li għandna aħna, li hija dik ta’ ageing population, għaliex il-popolazzjoni Tuneżina għadha pjuttost żagħżugħa.  

Però bla dubju ta’ xejn, bit-tibdil li hemm fis-social framework tagħhom minn hawn u ftit snin oħra se jersqu lejn il-problema ta’ an ageing population, u allura anke f’mawra li għamilna f’residenza għall-anzjani - hija waħda mill-ftit li jeżistu ġot-Tuneżija peress li l-familji fit-Tuneżija għadhom iżommu l-anzjani fi ħdanhom kif konna aħna sa ftit taż-żmien ilu - tkellimt ħafna dwar l-anzjani, għaliex jien jidhirli li hawn Malta għamilna ħafna xogħol fil-qasam ta’ l-anzjani.  Għandna residenzi li huma state of the art u naħseb li għandna nużawhom bħala eżempji għal pajjiżi oħra biex isegwu fuqhom. 

Dwar il-ħidma fis-Servizzi Soċjali kelli l-opportunità li nżur bosta proġetti piloti.  It-Tuneżija għaddejja minn fażi fejn qiegħda twaqqaf ħafna pilot projects, u dawn il-proġetti kienu interessanti ħafna.  Wieħed minnhom kien għal persuni b’diżabilità, speċjalment fit-tagħlim mhux biss tal-computers imma ta’ computers straordinarji.  Per eżempju, persuna li tista’ ċċaqlaq biss minn għonqha ‘l fuq tista’ tuża computer għax għandha n-nifs li jikkontrolla l-computer jew persuna billi tteptep l-għajnejn u attwalment tuża l-computer!  Dan huwa proġett pilota li sar b’investment kbir, però diġà qiegħed juri r-riżultati.  Qed jingħata wkoll taħriġ lill-persuni b’diżabilità biex ikunu kapaċi jsewwu computers, mobile phones u anke televisions u għandhom il-workshops partikolari minn fejn dawn il-persuni b’diżabilità jistgħu jakkwistaw mod ta’ kif isibu l-għajxien tagħhom.  

Proġett interessanti ieħor kien dwar ġuvintur li għandhom problema ta’ delinkwenza.  Dan il-proġett huwa interessanti għax inħoss li hawn Malta għandna lacuna fejn jidħlu ġuvintur ta’ età bikrija ħafna li jkollhom problemi ma’ l-awtoritajiet.  Fit-Tuneżija għandhom dawn it-tip ta’ programmi li fihom tidher ċertu dixxiplina, u ngħid il-verità nixtieq li jkolli opportunità li naħdem fuq dawn it-tip ta’ programmi.     

Żorna wkoll iċ-children’s observatory u bla dubju ta’ xejn il-Kummissarju għat-Tfal tagħna tkun interessata ħafna f’dan il-proġett għax huwa osservatorju li jagħmel ir-riċerka dwar it-tfal, jiġbor din ir-riċerka biex imbagħad il-politika tal-gvern titfassal fuqha.  Żorna wkoll il-well-woman clinic minn fejn jingħataw is-servizzi kollha li għandhom bżonn in-nisa minn età bikrija sa età avvanzata tul il-fażijiet differenti ta’ ħajjithom fejn tidħol is-saħħa, l-fertilità, t-tqala, il-menopawsa u dan kollu.  F’dan il-bini ssir ir-riċerka wkoll. Imbagħad żorna istituzzjoni oħra li ġġib l-isem CREDIF li tiġbor fiha l-informazzjoni kollha dwar in-nisa, u allura tara x-xenarju tal-parteċipazzjoni tan-nisa fix-xogħol, fil-qasam ta’ l-edukazzjoni u fis-setturi differenti.  Però l-għan aħħari tagħna x’inhu?  

F’dan il-protokoll - jiddispjaċini li ma ġibtx kopja miegħi għax deherli li peress li għad irid jiġi ffirmat formalment ma kellix għalfejn inqassmu hawnhekk - qed inħarsu lejn kif aħna nistgħu nikkoperaw kemm f’dak li għandu x’jaqsam ma’ tibdil ta’ dokumentazzjoni, jiġifieri l-leġiżlazzjoni Maltija u Tuneżina u anke dokumentazzjoni oħra mill-Kummissjoni tagħna dwar il-Promozzjoni ta’ l-Ugwaljanza ma’ l-istituzzjoni relevanti hemmhekk.   

Hawnhekk nixtieq nagħmel punt dwar l-anzjani.  Intom tafu li l-qasam ta’ l-anzjani m’għadux parti mill-portafoll tal-Ministeru tiegħi kif kien sa ftit taż-żmien ilu, però xorta tkellimt mal-kollega tiegħi, l-Onor. Helen D’Amato li se taħdem ukoll fuq dan is-settur u fuq dan il-protokoll miegħi.  Jiġifieri l-ewwel se nibdew bi skambju ta’ dokumentazzjoni, però imbagħad ikun hemm ukoll skambju ta’ expertise.    

Jiġifieri l-għan huwa li l-best practices taż-żewġ pajjiżi jsiru magħrufa mit-tnejn biex imbagħad issir il-ħidma f'dak il-pajjiż partikolari.  Naturalment ikun hemm skambju ta' nies miż-żewġ pajjiżi biex imorru jaraw kif jinħadem proġett f'pajjiż ieħor partikolari, u min-naħa tagħhom huma wrew ukoll ix-xewqa li jkun hemm skambju ta' tfal ta' l-iskola biex naraw il-background u l-kultura ta' xulxin kif inhi,  mhux biss diverġenti imma anke simili, għax hemm ħafna similaritajiet bejnietna.  

Kien hemm ukoll żewġ ministeri oħra Tuneżini, li huma l-Ministeru tas-saħħa u l-Ministeru ta’ l-edukazzjoni, li wrew ix-xewqa li jaħdmu fuq l-istess binarji li ħdimna aħna, jiġifieri li jagħmlu protokoll mal-minsteru tas-saħħa dwar id-diabete u mal-ministeru ta' l-edukazzjoni dwar it-tagħlim ta' l-ilsien Ingliż.  Jiena min-naħa tiegħi għidtilhom li se nitkellem mal-kollegi tiegħi hawnhekk biex naraw x’nistgħu nagħmlu.  Li nista' ngħid huwa li bejn iż-żewġ pajjiżi hemm ħafna rieda tajba fis-sens li ż-żewġ pajjiżi jħossuhom viċin ħafna ta' xulxin, u nista’ ngħid li meta tkellimt mal-kollegi tiegħi hemmhekk ħassejt li l-line of thinking u l-affarijiet li nixtiequ aħna għas-soċjetà tagħna huma simili, u għalkemm hemm punti li ma naqblux fuqhom, hemm ħafna bażi fuq xiex nistgħu naħdmu.  

Semmejt ukoll il-problema ta' l-immigrazjoni llegali peress li l-welfare ta' l-immigranti jaqa' taħt il-ministeru tiegħi, però ma kellix xi feedback partikolari.  Ħriġt stedina għaż-żewġ ministri li ltqajt magħhom u t-tnejn urew ix-xewqa li jiġu hawn Malta.  Fil-fatt ix-xewqa tal-Ministru Saloua Ayachi Labben hija li tiġi mal-President ta' pajjiżha meta jiġi ffirmat dan il-protokoll.  Kien hemm bosta viżiti oħra u r-rappreżentanti tal-gvern Tuneżin ħadu l-opportunità li jagħmlu marketing exercise - kif nagħmlu aħna meta jkollna mistiedna minn barra - u wrewna dak li hu sabiħ fil-pajjiż in terms ta' turiżmu u in terms ta' l-industrija u anke tal-kultura tagħhom.  Naħseb li tajtkom background biżżejjed biex inżommkom informati dwar dak li seħħ.  

Xtaqt nagħmel punt ieħor li m'għandux relevanza għal dan. Illum irritornajt minn  mawra qasira ħafna f’Pariġi wara stedina mill-Ministru ta' l-Ugwaljanza Nicole Ameline li lbieraħ ressqet leġislazzjoni fil-Parlament dwar l-Ugwaljanza fis-Salarji bejn in-nisa u l-irġiel.  Fis-sena 2000, Franza ressqet l-ewwel leġislazzjoni dwar equal pay for equal work però wara ħames snin irrealizzaw li kien hemm bżonn iktar ħidma dwar dan ix-xogħol u allura ppreżentat din il-liġi li d-dibattitu tagħha beda l-bieraħ biex jingħataw inċentivi kemm lil min iħaddem u kif ukoll lin-nisa li jixtiequ jerġgħu jidħlu lura għax-xogħol, jew biex isibu jobs.  

Per eżempju, nisa li jridu jmorru lura għal taħriġ jingħataw għajnuna finanzjarja biex ikollhom iċ-child care. Kumpanniji, li huma jgħidulhom SME’s, li jimpjegaw anqas minn 50 ruħ qegħdin jingħataw għajnuna finanzjarja biex jagħtu taħriġ lir-replacements għal dawk in-nisa li jridu joħorġu bil-maternity leave għal ċertu tul ta' żmien.  L-għan ta’ din l-istedina li nħarġet lill-Ministri tal-Politika Soċjali tal-pajjiżi kollha membri ta' l-Unjoni Ewropea kienet – għax kif nafu fid-29 ta' Mejju se jsir referendum dwar il-Kostituzzjoni Ewropea fi Franza - li l-gvern Franċiż xtaq jagħmel xi ħaġa li tindirizza partikolarment il-concerns u l-ħtiġijiet tan-nisa.  Il-konkorrenza tal-Ministri tal-pajjiżi membri ta' l-Unjoni Ewropea kienet sostanzjali, u l-uniku pajjiż li ma kellux rappreżentanza kien id-Danimarka minħabba xi emerġenza li kien hemm fil-pajjiż.  Nixtieq ngħid li l-mawra kienet ġest ta' solidarjetà ma’ ministru kollega li xtaqet li tingħata s-sapport f'dan il-waqt.  

THE CHAIRMAN:  Grazzi.  Kummenti?  L-Onor. Asciak.

ONOR. MICHAEL ASCIAK:  Bħalissa t-Tuneżija per capita qed jirċievu l-ikbar ammont mill-fondi ta' l-Unjoni Ewropea tal-Barcelona Process.  Jekk m’iniex sejjer żball, f'ħames snin ħadu Euro150 miljun.  Tista’ tgħidilna jekk kellmukx dwar kif qed jintefqu dawn il-fondi?  Qed nagħmel din il-mistoqsija għax jien qiegħed fuq wieħed mill-kumitati tal-Euro-Med u għandna problema bil-parteċipazzjoni tan-nisa f'dawn is-soċjetajiet.  Fl-aħħar laqgħa insistejna li jrid isir iktar biex inżidu l-parteċipazzjoni tan-nisa.  Fil-fatt ma kenitx fil-final document tal-Kajr u daħħalniha fil-kumitat li qiegħed fuqu jien.  Nixtieq inkun naf jekk kellekx xi feedback fuq din il-kwestjoni?  

ONOR. DOLORES CRISTINA:  Huma ma semmewx il-fondi li qegħdin jieħdu mill-proċess ta' Barċellona.  Però waħda mir-rakkomandazzjonijiet li għamilt jien kienet li għandna nħarsu lejn il-Euro-Med - li hemm fondi sostanzjali anke għal programmi fejn jidħlu n-nisa - u wegħidthom li la niġi hawn Malta nsib Membru Parlamentari li huwa interessat fil-Euro-Med.  Kif jidher sibt lilek Onor Asciak, u allura nieħu l-opportunità li forsi iktar tard niltaqgħu għaliex huma qalu li għandna nittappjaw il-Euro-Med għax sfortunatament bosta proġetti tal-Euro-Med li kienu bdew ma tkomplewx minħabba n-nuqqas ta’ konkorrenza li kien hemm għalihom.  

Jiena kont membru fil-Parlamentarians Forum fl-1998 meta Malta kellha l-co-presidency, u kellna lil Onor Michael Bonnici bħala co-president.  Jekk tagħtini l-opportunità napprezza ħafna li nkunu nistgħu nindagaw ftit l-opportunitajiet li hemm hemmhekk għax naħseb li nistgħu naħdmu flimkien.  

ONOR. MICHAEL ASCIAK: Li jinkwetani huwa li għalkemm qed jiġu mgħoddija  flejjes kbar, there is a lot of resistance in that sphere, not just in that country biex jiġu involuti n-nisa u biex jintefqu flus fuq l-ugwaljanza tal-mara għal dak li għandu x’jaqsam ma’ opportunitajiet ta' xogħol u ta' l-edukazzjoni.  U rridu noqogħdu attenti ħafna fuqha.  

ONOR. DOLORES CRISTINA:  Personalment ma nafx jekk l-istituzzjonijiet li rajt jiena twaqqfux bl-għajnuna ta' l-Unjoni Ewropea, però jekk il-fondi ġejjin minn hemm intużaw verament b’mod tajjeb.  Sinċerament, ikkummentajt li biex isiru dawn il-proġetti li rajt kien hemm bżonn ta' investiment sostanzjali, u rrealizzajt li kien hemm fondi kbar ġejjin mill-Unjoni Ewropea u anke fondi kbar oħra ġejjin minn pajjiżi individwali li huma parti mill-Unjoni Ewropea.  Per eżempju, proġett partikolari kien iffinanzjat mil-Lussemburgu u ieħor iffinanzjat mill-Belġju. 

Proġetti oħra li għandhom x’jaqsmu mat-turiżmu kienu ffinanzjati mill-Kuwajt jew mill-Qatar.  Fil-fatt, it-Tuneżija qiegħda tgħaddi l-esperjenza tagħha lill-pajjiżi oħra tat-third world.  Per eżempju, qegħdin jaħdmu ħafna mal-Mali jew man-Niġerja u ftiehmu ma' l-Unjoni Ewropea biex minflok tgħaddi l-flus mill-ewwel lil Mali jew lin-Niġerja, peress li t-Tuneżini diġà għaddew minn esperjenza u l-iktar li jafu l-bżonnijiet tagħhom, allura hemm il-liaison u qed jaħdmu flimkien.  

THE CHAIRMAN:  Grazzi.  Nieħu gost ninnota li dan il-Kumitat serva wkoll ta’ katalist biex ikun jista' jindaga dan il-punt.  Nieħu l-okkażjoni biex ninforma lill-Kumitat li ġejt mistieden mill-Ambaxxatur Tuneżin għal Malta biex immexxi delegazzjoni minn dan il-Kumitat f'nofs Ġunju.  Irridu nsibu erba' deputati disponibbli għal żjara ta' tlett ijiem ġewwa Tunes.  Irridu nkunu erbgħa, tnejn minn kull naħa plus iċ-chairman.  Interessanti li ninnota li hemm ċertu intensità.  

ONOR. DOLORES CRISTINA:  Formalment nieħu l-opportunità u nirringrazja lill-Ambaxxatur tat-Tuneżija hawn Malta għax kien ilu jinkoraġġini biex immur it-Tuneżija.  Xtaqt ngħid lil min se jmur ma' din id-delegazzjoni li aħna ġejna mitluba biex nagħtu lista ta' proġetti jew postijiet li xtaqna naraw, u ħaduna true to word għaliex f'ġurnata minnhom, per eżempju, kellna xi tmien jew disa' laqgħat u d-distanzi m'humiex żgħar.  Nissuġġerixxi b’mod umli lil dan il-Kumitat li taraw eżattament xi tridu taraw.  

THE CHAIRMAN:  Nirringrazzja lill-Ministru Dolores Cristina ta' l-informazzjoni li tatna.  L-ambaxxatur huwa anzjuż ħafna li din iż-żjara sseħħ u nikkuntattjak personalment in due course ħalli naraw ftit liema postijiet għandna nżuru u liema laqgħat għandna nissuġġerixxu li jkollna.  Grazzi ta' l-esperjenza li qsamt magħna.  

ONOR. DOLORES CRISTINA:  Nirringrazzja lilek u lill-membri kollha tal-Kumitat, u definitely nixtieq niltaqa’ ma’ l-Onor. Asciak biex nitkellmu dwar il-Euro-Med.  


PREŻENTAZZJONI 
MILL-PROFESSUR SALVINO BUSUTTIL, EX-AMBAXXATUR GĦAL MALTA FI FRANZA

THE CHAIRMAN: Ngħaddu mill-ewwel għall-item li jmiss li hija preżentazzjoni mill-Professur Salvino Busuttil dwar il-ħidma tiegħu bħala Ambaxxatur fi Franza.  Professur Salvino Busuttil, huwa ta' pjaċir kbir għalija li lqajt l-istedina għan-nom tal-Kumitat biex tiltaqa' magħna u taqsam l-esperjenzi tiegħek dwar iż-żmien li fih inti kont ambaxxatur ta' pajjiżna fi Franza.  

Personalment rajt il-ħidma tiegħek mill-viċin għax iltqajt miegħek fuq żjarat uffiċjali ġewwa Pariġi, u hawnhekk nixtieq pubblikament infaħħar il-mod eżemplari, professjonali u dinjituż li bih qdejt il-funzjonijiet u l-kariga tiegħek.  Sinċerament ngħid li kont ta' unur kbir u ta' eżempju għad-diplomazija Maltija, u ta' dan wieħed għandu jirringrazzjak.  

Nifhem li bħala andament inti għidtli li jkollok bżonn madwar 20 minuta, u għalhekk ikun tajjeb li tibda mill-ewwel peress li hawn membru li għandu bżonn jeżenta ruħu minħabba doveri parlamentari.  Wara mbagħad jkollna diskussjoni.  

PROF. SALVINO BUSUTTIL (ex-ambaxxatur għal Malta):  Sur President, niringrazzjak ħafna ta' l-istedina tiegħek, u nħossni onorat li tlabtni biex niltaqa' mal-Kumitat Parlamentari ta' l-Affarijiet Barranin u Ewropej.  Evidentement illum m'għadnix ambaxxatur, u allura kif jgħidu bl-Ingliż se nitkellem in my personal capacity u mhux bħala rappreżentant uffiċjali tal-Foreign Office.  

Meta ħadt il-kariga, ir-relazzjonijiet tagħna kienu tajbin, imma kien iż-żmien tal-cohabitation bejn il-President Chirac u Jospin.  Dak iż-żmien aħna konna qegħdin naħdmu biex il-Franċiżi jkunu warajna fil-mixja tagħna lejn Brussels, u kultant kien jiġri li tmur l-uffiċċju tal-Prim Ministru f’Matignon tisma' verżjoni, imbagħad tmur l-Elyseé tisma' verżjoni oħra, u tmur il-Foreign Affairs tisma' verżjoni oħra.  Allura mhux dejjem kien faċli li wieħed jifhem eżattament x'kienu qegħdin jaħsbu.  Il-vantaġġ li wieħed kellu kien li ftit ftit wieħed bena kuntatti personali ma' nies kemm fis-senat kif ukoll fl-assemblea, fosthom Jean Michel Couve, il-President fil-Parlament tal-grupp Franċiż-Malti li seta’ jgħinna u jgħidilna x'kien qed jiġri bejn il-kwinti.  Dan kien utli ħafna għax b'hekk sirna nafu fejn kien hemm l-intoppi. 

Per eżempju, il-Franċiżi kienu kuntrarji li aħna ma jkollniex il-VAT fuq ċerti items. Kien hemm ukoll ċertu inkomprensjoni min-naħa Franċiża dwar ir-regime finanzjarju ta' Malta, u kien hemm ħafna li kienu jaħsbu li aħna xi tax haven u għandna l-money laundering, eċċ.  Meta mort hemmhekk - u dan bl-ebda mod ma jirrifletti fuq il-predeċessur tiegħi Vince Camilleri li, fl-opinjoni tiegħi, kien bniedem mill-aħjar - kien hemm l-impressjoni, partikolarment fl-OECD, li aħna konna xi tax haven, li se nkunu blacklisted u kien hemm il-biża' li l-financial centre tagħna - dak li llum huwa l-MFSA - kien se jiġi żmantellat.  U allura kien hemm ċertu xogħol li kellu jsir biex wieħed jikkonvinċihom biex dan ma jsirx. 

Ġara wkoll li kien hemm l-għarqa tal-vapur Erika li nfluwenza ħafna nies kontra tagħna, partikolarment għax kien hemm l-impressjoni li aħna ma konniex qed nagħtu kas biżżejjed ta' l-ambjent.  Dak iż-żmien kont irċevejt, mingħajr esaġerazzjoni, madwar 10,000 kartolina li kienu jaslu f'pakketti ta’ 400 jew 500 kuljum li juru l-vapur Erika qed jegħreq, kaċċatur qiegħed jispara u tnejn min-nies joħorġu ħafna flus mill-bwiet!  Qed insemmi dawn l-affarijiet biex nagħtikom idea ta' kif kienet il-perċezzjoni tal-Franċiżi lejna xi ħames jew sitt snin ilu.  M’iniex qed ngħid li nbidlet minħabba fija.  Bil-mod il-mod, fejn qabel il-Franċiżi kienu jaħsbu li aħna għadna marburtin wisq ma' l-Ingliżi, però naħseb, li llum dik il-viżjoni naqset għalkemm ma ngħidx li marret għal kollox.

Il-fatt li ħafna mill-Maltin ma jitkellmux bil-Franċiż, din il-Franċiżi ddejjaqhom. u jieħdu gost meta ngħidulhom li issa li hawn l-Alliance Francaise, ħafna iżjed nies qegħdin jitgħallmu l-ilsien Franċiż.  Per eżempju, meta ċ-chairman, l-Onor Azzopardi kien Saint Tropez f’Pariġi u għamel id-diskors bil-Franċiż, ħalla impressjoni tajba.  L-istess ħaġa meta l-Onor. Michael Frendo jitkellem bil-Franċiż iħalli impressjoni tajba, għax dik hija l-mentalità Franċiża.  U rrid nenfasizza li l-mentalità Franċiża kemm fil-politika, kemm kulturali kif ukoll ekonomika u kummerċjali, m’hijiex bħal tat-Taljani jew ta’ l-Ingliżi.  II-Franċiż, whether he is a politician, an entrepreneur or a man of culture, irid il-kuntatt personali.  Dan irid jiżnek, irid jara x'issarraf, irid jarak, mhux biżżejjed li tibgħatlu d-dokumentazzjoni.  

Importanti wkoll f’relazzjoni politika, u naħseb li llum tjiebet ħafna, l-idea li aħna konna id f'id mal-Libjani fi kwalunkwe ħaġa.  L-ironija hija li Chirac stess iltaqa' ma' Ghaddafi u hemm interess kbir mil-lat Franċiż - u din hija xi ħaġa pożittiva u stajt immissha b'idejja – sabiex Malta tintuża mill-Franċiżi bħala bażi ekonomika biex isir business b'mod ġenerali mal-Libja. 

Per eżempju, kumpanniji Franċiżi fil-construction industry dawn il-ġranet kellmuni għax jixtiequ jidħlu għal tenders fil-Libja, imma they do not know how to go about it għaliex jibżgħu. Għalihom din hija dinja li ma jafuhiex u għalkemm għandhom l-ambaxxata tagħhom, però huma jsibu li Malta tista' tkun ta' utilità kbira billi jagħmlu l-uffiċċju tagħhom hawnhekk u imbagħad minn hawnhekk imorru jaħdmu l-Libja.  Din hija għodda importanti ħafna.

Nixtieq ngħid kelma fuq l-aspett kulturali wkoll.  Fil-fehma tiegħi, il-Franċiż għandu sens kulturali ħafna iżjed mill-Ingliż, u allura l-aspett kulturali għalihom huwa ta' importanza kbira.  Huma jifhmu li aħna għandna storja u għandna kultura u dan huwa tajjeb mil-lat tat-turiżmu.  Fil-fehma tiegħi, jekk hemm pajjiż fejn it-turiżmu kulturali huwa importanti biex jattira n-nies, dan huwa Franza.  Il-parti l-kbira tal-Franċiżi jgħidulek li Malta m'għandniex xtajtiet bir-ramel, u l-bajjiet ma tantx huma tajbin għal għawm.  Però għandna storja, għandna monumenti u nine out of ten mill-Franċiżi li niltaqa' magħhom jiġu hawn essenzjalment għall-istorja.  Naħseb li dan huwa punt importanti għax għandna storja u kultura, u nistgħu niftaħru li hija parti mill-patrimonju ta' l-umanità.  

Ngħaddi għall-aspett ekonomiku u kummerċjali.  Hawnhekk inħoss li għandna qasam enormi li wieħed għad irid jisfrutta.  Nibda mill-aħħar wieħed li hu l-aspett finanzjarju.  Ftit Franċiżi jafu - għax kif għidt qabel kienu jaħsbu li aħna xi ċentru ta' tax haven u money laundering - bil-faċilitajiet u bil-professjonaliżmu li għandna hawn Malta fl-istituzzjonjiet finanzjarji bħal MFSA u l-banek.  Dan huwa importanti ħafna, u wieħed qed jara iżjed interess mill-Franċiżi li jkollhom bażi finanzjarja hawn Mata, kemm jekk huma banek, insurance companies, eċċ.  Per eżempju, għamel impatt tajjeb li żewġ bonds li se joħroġ il-Bank of Valletta huma garantiti bis-Societe Generale li huwa l-ikbar bank Franċiż.  Psikoloġikament dan jagħmlilna tajjeb, u nħoss li dan huwa qasam importanti li wieħed jista' jesplora.  

L-istess għal dik li hija industrija.  L-ST Microelectronics, li hija kumpannija Franċiża u Taljana imma essenzjalment Franċiża, għandha l-ikbar fabbrika tagħha f'pajjiżna.  Pistorio, li sa ftit ilu kien iċ-chairman tal-kumpannija u li jiena kelli x-xorti li nkun naf tajjeb ħafna u anke organizzajt xi exhibitions għall-mara tiegħu li hija pittriċi, dejjem jiftaħar li Malta hija eżempju għall-qasam ta’ l-industrija.  Jgħid li l-ħaddiem Malti huwa kwalifikat, jaħdem, huwa konxjenzjuż u dan jiswa ħafna.  Huwa tajjeb li nisħqu fuq dawk l-oqsma li verament nistgħu nattiraw.  

Aħna ma nistgħux nikkompetu biex nibnu karozzi, u meta tkellimt at the highest levels kemm ma’ tal-Peugeot u kif ukoll ma’ tar-Renault, qaluli li fir-Rumanija jistgħu jipproduċu Renault u jbigħuha Euro 5,000.  Però għalina dawn l-affarijiet  ċertament m’humiex possibbli.  Min-naħa l-oħra, fil-qasam tal-farmakoloġija hemm ħafna x’jista’ jsir, u fil-fatt diġà qiegħed isir għaliex tliet kumpanniji diġà qegħdin hawnhekk u fil-ġimgħat li ġejjin se jiġu kumpanniji oħrajn jaraw jekk jiftħux hawn Malta, u waħda minnhom hija kumpannija Franċiża-Marokkina.  Ir-raġuni hi li jistgħu jesportaw b’mod iktar faċli minn hawn għal-Libja milli mill-Marokk għal-Libja għal raġunijiet li aħna nafuhom.  Dan huwa importanti ħafna. L-istess nistgħu ngħidu għal dak li huwa light engineering li, fil-fehma tiegħi, huwa importanti, bħalma huwa importanti dak kollu li jista’ jsir fil-qasam tal-high technology.  Fil-fatt fl-aħħar sentejn jidhirli li sar ħafna xogħol f’dan il-qasam, u tliet snin ilu kelli rappreżentant - wara li kont ili nitħabat mhux ħażin - tal-Malta Enterprise, Josephine Vassallo, li għandha l-uffiċċju fl-ambaxxata.  

Sur President, għall-Franċiż il-kuntatt personali huwa importanti. Il-Franċiż għandu sens kbir ta’ ġerarkija, u jekk se titkellem ma’ president ta’ kumpannija jew managing director, irid l-ambaxxatur u jrid il-general manager tal-Malta Enterprise ħalli l-ewwel laqgħat inizjali jkunu jistgħu jsiru f’livelli għolja.  Din hija l-mentalità tal-Franċiżi – m’iniex qed ngħid jekk għandhomx raġun jew le - u jien rajt li fejn wieħed irnexxielu jressaq kumpanniji Franċiżi hawn Malta, kien l-iktar minħabba l-interess personali li wieħed ħa, jiġifieri m’hijiex kwestjoni li wieħed jaqbad it-telefon u jirranġa kollox minn fuq it-telefon.  Ħalli imbagħad ladarba tkun stabbilejt dik ir-relazzjoni, tkun tista’ ċċempillu.  Per eżempju, fil-qasam politiku kull meta kellna xi intopp, meta inti għandek il-possibbiltà li taqbad it-telefon u tkellem ministru Franċiż - mhux dejjem hija faċli – hemmhekk tkun taf li inti wasalt.  Il-Franċiż m’huwiex tant suspettuż, imma kultant aħna naħsbu li l-Franċiż huwa arroganti.  Ħafna drabi hija pjuttost kwestjoni ta’ inferjorità u mhux ta’ superjorità.  Għaliex imbagħad meta jsiru jafuk, jinbidlu l-affarijiet u tara kif jilqgħuk kif inti, Sur President, rajt kif laqgħuk f’Pariġi.

Tajjeb li ngħid ukoll li Franza m’hijiex Pariġi biss u aħna l-Maltin irridu niftakru li, per eżempju, f’Toulouse għandek l-assoċjazzjoni Les amis de Malte li tiġbor fiha madwar 8,000 ruħ.  Meta jkollhom il-lunch annwali li jagħmluh f’Ġunju ġieli jkun hemm madwar 1,300, u dawn verament jgħożżu r-rabta tagħhom ma’ Malta.  Dan l-aħħar kelli okkażjoni ngħid liċ-chairman ta’ l-Air Malta li se niftħu linja diretta għal Toulouse, imma ħadd minn dawn il-Maltin ma kien jaf li se ssir din il-linja u malli saru jafu, qalu li se jibdew jorganizzaw ġiti għal Malta.

L-istess ħaġa f’Marsilja u f’Nizza fejn insibu komunitajiet kbar li ġew mit-Tuneżija u mill-Alġerija u xi ftit mill-Marokk, u li baqgħu Maltin. Din hija importanti ħafna anke għal dawk li huma relazzjonijiet ekonomiċi.  Per eżempju, uħud minnhom ma kenux jafu bil-possibbiltajiet li jistgħu jinvestu hawn Malta finanzjarjament.  U allura dik ir-rabta sentimentali tista’ tiġi tradotta anke f’esperjenzi ekonomiċi u industrijali. 

Jien inħoss li r-relazzjonijiet tagħna ma’ Franza huma tajbin, imma mhux f’sens rettoriku, imma tajbin fis-sens li għandna - u naf żgur li l-ambaxxatriċi li se tinħatar warajja se tkompli fuq din it-triq - ħafna goodwill mal-Franċiżi.  Dan huwa ferm importanti.  Nista’ ngħid li darba minnhom inqalgħet problema fejn aħna l-ambaxxaturi Ewropej konna ħassejna li l-persuna inkarigata mill-affarijiet Ewropej fil-foreign office Franċiż ma kenitx tiġi ppreparata biżżejjed f’dawn il-laqgħat, u għalhekk kien ikun hemm telf taż-żmien u ftehmu li jiena immur inkellem lil dak responsabbli għaliex kelli ċerta entrata, u allura stajt nitkellem b’mod kunfidenzjali proprju għaliex hemm din ir-rabta personali.  Qed nagħfas fuqha proprju għaliex inħoss li din hija fundamentali biex nifhmu lill-Franċiżi u naħdmu aħjar magħhom.  

Jien inħoss li huma għandhom ħafna goodwill lejna u tajjeb li dan il-goodwill kemm jista’ jkun nintroduċuh mhux biss f’rabtiet politiċi li huma fundamentali imma anke f’aspetti kulturali - u hemmhekk sar ħafna xogħol - u iktar u iktar f’dak li huwa investiment lejn pajjiżna.  Jien inħoss li l-mawra tal-Kumitat tiegħek f’Pariġi u f’South of France kienet ta’ utilità kbira u tat opening għal Malta li forsi qabel ma kellhiex.

THE CHAIRMAN:  Grazzi ħafna, Profs. Busuttil.  Fi ftit ħin irnexxielek tqaxxar tant snin ta’ ħidma li inti għamilt u jien nista’ nixhed personalment l-istima personali li kont tgawdi.  Kif qed tgħid int, at the end of the day it’s only a question of chemistry u kemm tkun kapaċi tikkoltiva l-istima u r-rispett personali.  Il-high esteem li kont tgawdi inti kienet xi ħaġa sabiħa ferm u tħossok kburi li inti Malti u li inti smat daqstant bħala rappreżentant ta’ pajjiżek. 

Nagħti l-kelma issa lill-Onor. Mario De Marco.

ONOR. MARIO DE MARCO:  Il-Professur Busuttil huwa ħabib antik tal-familja tagħna.  Nixtieq nifraħlu tal-ħidma intensiva li dejjem għamel inkluż f’Malta.

Irrid ngħid li l-punti kruċjali li semma tant jinstemgħu loġiċi, u fil-fatt irridu nammettu li mhux dejjem taħseb fihom bħal, per eżempju, il-fatt li Malta sservi ta’ bażi għal kumpanniji Franċiżi li jagħmlu xogħol fil-Libja.  Huwa għaqli li jsiru dawn l-affarijiet.  Għaliex?  Għaliex ġewwa l-Libja għandek daqsxejn ta’ cross-currents fejn għalkemm il-pajjiż qed jinfetaħ, hemm ċerti kurrenti li jridu jmexxu l-investiment ta’ pajjiżhom lejn l-Amerika, filwaqt li għandek ċerti kontrakurrenti li għadhom daqsxejn xettiċi dwar l-intenzjoni u r-rieda tajba ta’ l-Amerikani kif ukoll ta’ l-Ingliżi.  Franza u l-Ġermanja huma wkoll considered like the neutral parties fil-kwestjoni kollha anke minħabba l-passat tagħhom.  Huwa veru li kien hemm problema fil-passat bejn il-Libja u Franza, partikolarment dwar dak l-ajruplan ta’ l-UTA li safejn naf jien ġiet riżolta. Milli nista’ nifhem jien, hemm ċertu klassi politika Libjana li tħares b’mod pożittiv ħafna lejn Franza u għalhekk huwa għaqli li dawn l-iżviluppi qegħdin isiru issa bejn Franza u l-Libja.  Però, kif qed tgħid inti, Franza m’għandhiex dawk il-kuntatti kummerċjali jew kulturali mal-Libja li jgawdu minnhom il-Maltin fejn, minkejja l-affarijiet li ġraw fil-passat, Malta xorta baqgħet ħabiba tal-Libja, dejjem fil-parametri tas-sanzjonijiet, u l-Maltin dejjem baqgħu jagħmlu kummerċ mal-Libjani. 

Fil-fatt dan l-aħħar, il-Malta Enterprise qed tipprova tbiegħ ġo Houston fl-Amerika il-konċett li biex tagħmel investiment ġewwa l-Libja tista’ tuża lil Malta bħala bażi għal diversi raġunijiet.  Per eżempju għal xogħlijiet ta’ subcontracting.  Però ftit se ssib kumpanniji hemmhekk li f’dan l-istadju għandhom il-kapaċità li jagħmlu dan is-subcontracting, mentri Malta idealment tant hija viċina li tista’ tagħmel dan ix-xogħol kollu.  Per eżempju, il-biċċa kbira tax-xogħlijiet tal-lukanda Corinthia saru minn kumpanniji Maltin on open tender, u l-Maltin huma kapaċi jagħmlu dan ix-xogħol.

Barra minn hekk, kumpanniji li jieħdu concessions taż-żejt jistgħu faċilment iżommu l-familji tagħhom ibbażati hawn Malta which is only an hour flight away from Libya.  Irridu nsemmu wkoll ir-raġunijiet fiskali.  Kif dejjem semmejna f’dan il-Kumitat, Malta huwa l-uniku pajjiż Ewropew li jgawdi minn double taxation agreement mal-Libja, u fejn hemm kumpanniji Franċiżi li jixtiequ jagħmlu investiment ġewwa l-Libja, jistgħu jipprovaw jutilizzaw the Maltese route għal raġunijiet tagħhom.  Allura ovvjament ir-road show li sar fl-Amerika huwa importanti li jsir ukoll ġewwa Franza, which is closer to home. 

Dwar il-qasam tal-farmaċewtiċi, naqbel mija fil-mija u għad naraw il-frott tiegħu. Dan huwa investiment ġdid f’dan il-qasam u allavolja għandna leġislazzjoni fuq il-patents li hija totalment kompatibbli ma’ l-Unjoni Ewropea, però l-fatt reali huwa li ftit huma dawn il-kumpanniji li jiġu jirreġistraw il-patents hawn Malta.  Għal dak li għandu x’jaqsam mat-turiżmu, il-flight connections tagħna bejn Malta u Franza  jistgħu jkunu aħjar.  Kif għidt tajjeb inti, Franza m’hijiex biss Pariġi imma jeżistu bliet oħra, bħal Bordeaux u Toulouse, li huma kollha importanti. Però żgur li hemm attrazzjoni kbira bħalissa bejn Franza u Malta.  

Dalwaqt se jkolli laqgħa ma’ ekonomista Franċiż li l-iskop li ġie Malta f’dawn il-jumejn huwa preċiżament biex jara x’possibilitajiet Malta tista’ toffri għal pajjiżu. Filwaqt li niskuża ruħi għaliex se jkolli nitlaq, nirringrazzja lill-Professur Busuttil u nawguralu.

THE CHAIRMAN:   Aktar rimarki?  L-Onor. Asciak.

ONOR. MICHAEL ASCIAK:  Il-parti l-kbira tat-turiżmu lejn pajjiżna jiġi mill-Ingilterra u mill-Ġermanja, imbagħad f’ċertu żmien tas-sena, l-aktar f’Awissu, jiġu t-Taljani, però qiesna m’aħniex qed nappellaw għall-gut feeling tal-Franċiżi.  Jien kont immur ħafna Franza minħabba li kont fil-Council of Europe fi Strasbourg, u huma għandhom ċerti resorts li jagħmilha diffiċli biex nikkompetu għalihom bħal Martinique.  Imma fl-opinjoni tiegħek, x’taħseb li hija r-raġuni li mal-Ġermaniżi - li għandhom l-istess problemi – rnexxielna u mal-Franċiżi għadna ma rnexxilniex?

PROF. SALVINO BUSUTTIL:  Naħseb li waħda mir-raġunijiet prinċipali hi l-communications bejn Malta u Franza.  Fis-sens li kelli ħafna każijiet fejn kienu ġejjin anke gruppi ġewwa Malta u ma jsibux post fuq l-arjuplan.  Meta din il-ħaġa tiġri iktar minn darba, allura dak li jkun jiddeċiedi li jmur x’imkien ieħor.  Dawn il-każijiet smajthom kemm-il darba.  

Huwa veru li għandna flight kuljum bejn Malta u Pariġi u vice-versa u hemm rotot ġodda, però din il-biċċa xogħol tal-communications hija importanti.  It-tieni nett jiena nħoss li t-turiżmu minn Franza kiber fil-perjodu meta aħna għafasna fuq l-aspett kulturali.  Huwa veru li t-turist Franċiż jiġi wkoll għax-xemx u għall-baħar, imma ħafna drabi xemx u baħar għandu l-Franċiż, mentri l-aspett kulturali huwa importanti.

It-tielet nett għandna l-problema tal-lingwa.  Il-Franċiż huwa avventuruż ħafna f’dik li hija gastronomija, però huwa inqas avventuruż fil-lingwistika, u allura jaħseb li meta jiġi hawn Malta se jkollu problema biex jesprimi ruħu. Li qed jagħti riżultat tajjeb – u hawnhekk irridu noqogħdu attenti fil-fehma tiegħi għall-kwalità ta’ l-iskejjel - huma l-iskejjel ta’ l-Ingliż.  Mingħalija minn Franza qed jiġu bejn 20,000 u 25,000 student fis-sena biex jitgħallmu l-Ingliż f’pajjiżna, u din hija xi ħaġa li nistgħu nibnu fuqha.  

Imma t-turist Franċiż trid tikkultivah, u m’huwiex it-turist Ingliż.  Anke jekk m’għandux il-mezzi kbar biex ikun dak li nsejħulu up-market tourist, però anke fiċ-ċokon u fil-modestja tiegħu, l-Franċiż irid iżur il-monumenti, u huwa dak li se jiġbdu.  Ngħid dan mingħajr ma nċekken l-attrazzjoni tal-baħar u tax-xemx tagħna.

Ħaġa oħra li nista’ nsemmi – din hija xi ħaġa li ma nidħolx fiha - hija li jsibu li Malta saret għalja, kemm f’dak li huwa vjaġġ minn Pariġi għal hawn, u kif ukoll f’dak li huwa rapport bejn il-prezz u l-kwalità, partikolarment tar-ristoranti.  Jien naħseb li hemm ċertu verità fiha.  Anke l-mod kif nittrattawh, jinfluwenza lit-turist Franċiż.  Per eżempju, jgħidulek li meta jidħlu f’ħanut tal-kafè filgħodu u jagħtu l-bonjour, ħadd ma jirrispondihom, lill-Franċiż din kważi tixxokkjah.  Jien naħseb li huwa importanti li ntejbu l-komunikazzjonijiet bejn Malta u Franza, intejbu l-prezzijiet u nagħfsu iktar fuq l-aspett kulturali li joffri pajjiżna.

ONOR. MICHAEL ASCIAK:  Jekk nieħdu l-Ingilterra, il-Ġermanja u l-Italja, insibu li minbarra l-Air Malta għandek in-national airlines tagħhom ukoll li jiġu hawn Malta.  Però fil-każ ta’ Franza, l-Air France ma tiġix, però mingħalija, il-Corsair tiġi.  Din hija kumpannija sussidjarja ta’ l-Air France?  

PROF. SALVINO BUSUTTIL:  Le, m’hijiex sussidjarja.  Fi żmien kien hemm l-UTA, li kienu jagħmlu titjiriet Pariġi, Malta u Tripli.  Imbagħad, kif tafu, il-UTA spiċċat.

ONOR. MICHAEL ASCIAK:  Imma l-Air France qatt ma wriet interess?

PROF. SALVINO BUSUTTIL: Kemm-il darba pprovajna ninteressaw lill-Air France imma jħossu li m’hemmx business potenzjali biżżejjed.

THE CHAIRMAN:  Int semmejt lil Jean Michel Couve.  Irrid ngħid li ż-żjara li għamilna last June bħala Parliamentary Friendship Group kienet tajba ħafna.  Organizzata b’mod impenjattiv u intens ħafna, speċjalment f’Pariġi.  Tajjeb li ngħid li huma ġejjin s-sena d-dieħla avolja kellhom jiġu din is-sena, però kellhom diffikultajiet ta’ budget min-naħa tal-parlament tagħhom.  Fil-fatt madwar xahrejn ilu ċempilli Jean Michel Couve u qalli li fil-fatt ġejjin is-sena d-dieħla.  Mingħalija hu ġej fil-bidu ta’ Lulju għat-tmiem ta’ dik il-famuża tiġrija minn St Tropez.

PROF. SALVINO BUSUTTIL:  Jitilqu l-aħħar ġranet ta’ Ġunju.

THE CHAIRMAN:  Kif qed tgħid inti, il-bond of friendship, once li tkun iltqajt, tkun pjuttost tajba.  They went out of their way biex jgħinuni u apparti hekk, għamluli programm anke meta mort f’Settembru. Però kif qed tgħid int, l-aspett kulturali huwa importanti.  Meta f’Settembru ltqajt mad-direttur tal-Louvre u ssuġġerejtlu li nagħmlu xi ħaġa prattika bejn Malta u Franza, qalli mill-ewwel li huwa lest li nagħmlu skambju ta’ kuraturi, u staqsieni jekk ridniex nibdew mill-ġimgħa ta’ wara.  Meta ġejt lura Malta ktibt lill-Heritage Malta bid-dettalji, u sempliċement tlabthom jikkuntattjaw lid-direttur tal-Louvre.  Ħasra li donnha it fell by the way side.  Jien ngħidha b’sens ta’ dispjaċir, u naħseb li bħala pajjiż irridu noqogħdu attenti iktar biex nikkoltivaw anke dawn l-irqaqat kulturali.  

Ħaġa oħra li laqtitni ħafna f’Louvre hija li qegħdin jagħtu importanza lis-suq Ċiniż. Dawn qegħdin jantiċipaw l-ammont ta’ viżitaturi li se jkollhom within the next ten years, apparti l-liġijiet avant-garde li għandhom.  Meta kont il-Louvre dan id-direttur kien semmieli l-liġi li għandhom li kull min jagħti donation lill-mużew jieħu tax rebate ta’ dik id-donation.   Din hija liġi avant-garde li għamluha xi sentejn jew tliet snin ilu.  Nieħu gost ngħid li meta kont ġejt lura, ktibt lill-Prim Ministru u informajtu b’dan it-tip ta’ inċentiv, u fil-fatt il-Prim Ministru semmieha fid-diskors tal-budget ta’ Novembru li għadda.  Hija ħaġa pożittiva ħafna għalija.  Dakinhar tgħallimt u ndunajt kemm anke fuq livell parlamentari, aħna nistgħu nagħmlu ħafna ġid jekk inkunu għaqlin biżżejjed biex nagħmlu follow-up tal-laqgħat tagħna.

Ambaxxatur, ikollna nikkonkludu minħabba li għandna impenn ieħor band’oħra.  Inti kont l-ewwel Ambaxxatur Malti li dan il-Kumitat stieden biex jiltaqa’ miegħu u iktar minn qabel ikkonvinċejt ruħi kemm huwa utli dan l-eżerċizzju, għaliex issa li m’għadekx f’din il-kariga, qed tara l-affarijiet min-naħa l-oħra taċ-ċint u stajt titkellem b’ċertu frankezza u diżinvoltura wkoll.  Jien napprezza dan kollu u mill-ġdid ngħidlek grazzi, għaliex il-mod li bih qdejt dmirek anke meta jien kelli emerġenza familjari f’Ġunju tas-sena l-oħra, ma ninsih qatt.  Dan niddikjarah, u ta’ dan nirringrazzjak.  Grazzi ħafna u nawguralek tant affarijiet sbieħ. 

PROF. SALVINO BUSUTTIL: Grazzi. 

THE CHAIRMAN:  Grazzi ħafna. Il-kumitat huwa aġġornat għal nhar it-Tlieta, 17 ta’ Mejju, 2005 fl-10.30 a.m.

Fit-8.15p.m. il-Kumitat aġġorna għal nhar it-Tlieta, 17 ta’ Mejju, 2005.

